
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

রাজা সাহেব।
১০৩


 দ্বারবান্। নাম অমি বলিতে পারি না। তাঁহার থাকিবার বাড়ী জানি—সুকিয়া স্ট্রীটে তাহার বাড়ী। আমাকে আর কোন কথা জিজ্ঞাসা করিবেন না। আপনি যেরূপ ভাবে আমাকে জিজ্ঞাসা করিতেছেন, এইরূপ ভাবে কত লোক যে প্রত্যহ আসিয়া আমাকে জিজ্ঞাসা করে, তাহা আর কি বলিব? সকলের কথার উত্তর দিতে দিতে আমি জ্বালাতন হইয়া গিয়াছি। ঐ দেখুন—একটা লোক আসিতেছেন, উনি প্রায় প্রত্যহই আসিয়া আমাকে এইরূপে জ্বালাতন করেন।

 দ্বারবান এই কথা বলিলে পর সেই লোকটী আসিয়া সেইস্থানে উপস্থিত হইনেন, এবং এসিষ্টেণ্ট সেক্রেটারী বাবুকে জিজ্ঞাসা করিলেন, “মহাশয়! আপনারা এখানে কাহার অনুসন্ধান করিতেছেন?”

 সেক্রেটারী। এই বাটীতে যে রাজা মহাশয় বাস করিতেন, তাহারই অনুসন্ধান করিতেছি।

 আগন্তুক। রাজা মহাশয়ের কোন সন্ধান করিয়া উঠিতে পারিয়াছেন কি?

 সেক্রেটারী। তাহার অনুসন্ধানের নিমিত্ত এইমাত্র আমরা, এখানে আগমন করিতেছি, এবং এই বাড়ীর অবস্থা দেখিয়া, রাজা মহাশয় কোথায় উঠিয়া গিয়াছেন, তাহাই দ্বারবানকে জিজ্ঞাসা করিতেছি; এমন সময় আপনি আসিয়া উপস্থিত হইয়াছেন।

 আগন্তুক। রাজা মহাশয়ের অনুসন্ধানে আপনারা এইমাত্র আসিয়াছেন, আমি কিন্তু গত পনর দিবস হইতে তাহার অনুসন্ধান করিয়া ফিরিতেছি। এ পর্য্যন্ত কোনরূপ সন্ধান করিয়া উঠিতে পারি নাই।

